1945eko maiatzaren 5ean, soldadu estatubatuarrez osatutako eta Albert J. Kosier
sarjentuak gidatutako Hamaikagarren Dibisio Korazatuko 45. errekonozimendu
eskuadraren aitzin-talde bat Austria Garaiko Mauthausen kontzentrazio-esparrura
iritsi zen. Bertako komandantea zen Franz Zlereis nazi munikarrak presoak
eremuaren defentsa prestatzera behartu bazituen ere, kontzentrazio-esparrua
askatzea lortu zuten aliatuek.

Mauthausenek 50 azpieremu baino gehiago zituen. Gusen | eta Il zeuden
€zagunenen artean, non pertsona osasuntsu, ongi elikatu eta hidratatu baten
biziraupena ez zen 4 hilabete baino gehiagokoa. Bi azpieremuak hiltegi bilakatu
ziren Kataluniako frontea erori ostean 1940ko ekaineko nazien inbasioaren aurkako
Frantziaren defentsan parte hartu zuten 7.500 soldadu errepublikanoentzat.

Frantziar armaden porrotaren ondoren, hango diziplina militarraren baitan zeuden
soldadu guztiak (horien artean 7.500 errepublikarrak), presondegi-esparruetan
sartu zituzten, STALAG deiturikoetan, eta Genevako gerrako presoen konbentzioko
arauen arabera tratatu zituzten.

Horietako batean, Alemaniako TIER STALAG XID-en, MIGUEL AZURZA USATEG!
atxilotu zuten, eta 24857 zenbakia ezarri zioten. Donostiako Igeldo auzokoa bera,
Lasarte-Oriara ezkondu eta bertan bizi zen, nahiz eta ez dakigun zehazki noiz sartu
zuten eremu horretan.

1940ko irailaren 24an, goi-kargu frankistek eta |ll. Reich naziak izandako
elkarrizketen baitan, eta Francoren Kanpo Arazoetarako ministro zen Ramoén
Serrano Sufierrek Berlinera egindako bisitetako baten ondoren, Alemaniako Reich-
aren Segurtasun Bulegoak Gestaporen egoitza guztietara honako agindu hau bidali
zuen: “Fiihrer-aren aginduz, Espainiako gerrako borrokalari gorrien artean
espainiar mendekoak direnak, zuzenean Reich-eko kontzentrazio-
esparruetako batera eraman behar dira’.

Dokumentu hura Serrano Sufierrek Berlin utzi zuen egunean idatzi zen. Hain zuzen
ere, Hitlerrekin, Himmlerrekin eta Heydrichekin (nazien Azken Irtenbidearen
arkitektoekin) bildu eta hainbat egun igaro ondoren jarri zen martxan. Bisita horren
ostean, hortaz, Azurzaren eta beste 7.500 demokrata errepublikarren patua zigilatu
zuten.

1940ko urriaren 1ean Gestapoko agenteak STALAGetara joaten hasi ziren, eta
errepublikarrak gainontzeko gatibuetatik bereizten hasi ziren. Agindua eman eta sei
hilabete eta egun batera, 1941eko apirilaren 3an, Mauthausenen sartu zuten
MIGUEL AZURZA USATEGI 3826 erregistro-zenbakia soinean zeramala. 1941eko
urriaren 20an, 13423 zenbakiarekin, Gusen azpieremura eraman zuten.

Urriaren 28an, Gusenen sartu eta bederatzi egunera, ke eta errauts bihurtu zuten
esparruko errausketa-labeetako batean. Ordurako, 39 kilora ere ez zen iristen, eta
hezur eta larruzko fardo bat besterik ez zen, ubelduraz eta zauri odoltsuz betea.
Egoera berean iritsi ziren beste 3.959 errepublikarrak, zeinak MAUTHAUSEN
deituriko hiltegian exekutatuak izan baitziren.




Diktadura frankistak une oro jakin zuen kontzentrazio-esparruan zer ari zen
gertatzen. Horren adibide da honakoa: hainbatetan, Frankoren erregimeneko goi-
karguekin harremanak zituzten presoen askapena eskatu eta lortu zuen
agintaritza frankistak. Dokumentazio hori, Ill. Reich-eko goi-karguekin izandako
kontaktuenaren gisara, suntsitu egin zuen gobernu frankistak, baina aliatuek
berreskuratzea lortu zuten Alemaniako hainbat artxibotan II. Mundu Gerra amaitu
zenean.

Horrenbestez, gaur plazaratutako guztiagatik, “ISLADA EZKUTATUAK” Lasarte
Oriako Oroimen Historikoa Berreskuratzeko Elkarteak Udalbatza honi honakoa
eskatzen dio:

MOZIOA

1. Bat egin dezala MIGUEL AZURZA USATEGIren eta kontzentrazio-esparru
hartan garbitu zituzten 3.959 errepublikanoen sufrimenduarekin, edozein
pertsona zibilizaturentzat imajinaezinak diren oinazea eta sufrikarioa jasan
baitzituzten.

2. Adieraz diezaiola elkartasuna Azurza familiari eta haren oinazeari,
basakeria hori pairatu zuten beste 3.959 familiei eta nazismoaren,
faxismoaren eta frankismoaren biktimei.

3. Sala dezala erregimen frankistak Mathausengo borreroekin izan zuen
kolaborazionismoa.

4. Sala ditzala Estatu Frankistak eta bere aliatuek Gizateriaren aurkako
krimen horien gainean bultzatutako eta zabaldutako isiltasun eta ahanztura
estalkia.

Egun hau ez da pertsona bakar batena, ezta alderdi politiko bakar batena ere,
Gizateria guztiarena da. Eraiki dezagun bada, gure ezberdintasunetatik, mundu
berri bat, zeinetan edozein ordena zibilizatuk onartu ezin dituen krimen ikaragarri
horiek lekurik izango ez duten.

Sala ditzagun etenik gabe nazismoa, faxismoa eta frankismoa, eta ekar dezagun
gure bizitzetara gizateriaren Historiak ezagutu duen Holokaustorik handiena jasan
zutenen oroitzapena. Bihur dezagun haien Memoria eta sufrimendua, guzti-
guztiena, Herri honen ondare amankomuna.

Lasarte-Orian, 2025eko maiatzaren 5ean.
ISLADA EZKUTATUAK.




